შეშლილი ლოკომოტივი

 ორგანყოფილებიანი პიესა უსათქმელოდ, ეპილოგით 

  ,, No more rum” 

ბილი ბონსი ,, განძის კუნძული“ რ. ლ. ს.

ამონარიდი მემანქანისათვის განკუთვნილი შეგონებებიდან
,, VI ქალებმა მანქანებისგან თავი შორს უნდა დაიჭირონ: ლოკომოტივში მათი აყვანა არავითარ შემთხვევაში არ შეიძლება.“

,, გადარეული მემანქანეების სახელმძღვანელოდან“

 ეძღვნება ირენ იანკოვსკას
 მოქმედი პირები

 ზიგფრიდ ტენჯერი - მემანქანე, 35 წლის. ჩამოგრძელებული, ძალზე მეტყველი სახე. თვალში გვხვდება მისი ნიკაპის და წარბსზედა ბორცვების მოყვანილობები, რომლებიც მის ძლიერ ნებისყოფაზე მეტყველებს. მუქი სოლისებრი წვერი, პატარა ულვაში. მუქი ქურთული და შავი, წითელკანტიანი შარვალი აცვია,  ტოტები ტყავის ყვითელ გეტრებში აქვს ჩატანებული. კეპისმაგვარი ქუდი.
მიკოლაი ვოიტაშეკი - ცეცხლფარეში, 28 წლის. მკვეთრი, ტლანქი ნაკვთები აქვს, თუმცა, სახე - შეიძლება ითქვას -  საძაგლად გულისამაჩყებელი . შავი თმა. რუხი ქურთუკი. მწვანე შარვალი მაღალყელიან ყვითელ ზამთრის ფეხსაცმელში აქვს ჩატანებული.

 ზოფია ტენჯერი - მემანქანის ცოლი, 28 წლის. მუქთმიანი, ძალიან ლამაზია, დემონური გარეგნობა აქვს. დახვეწილი გემოვნებით აცვია.
იულია ტომაშიკი - ცეცხლფარეშის საცოლე, 18 წლის. ქერა, მეტად ლამაზი, მაგრამ ერთგვარი ცხოველური სილამაზით.

ტურბულენციუშ დმიდრიგერი - ხანში შესული დარბაისელი მამაკაცი,  სამგზავრო კოსტიუმი აცვია.

მინა, ქალიშვილობაში - გრაფის ქალი დე ბარნჰელმი - ისტერიული და ბანალური ახალგაზრდა  ქალი, თუმცა ის ერთგვარი მომხიბლაობაც აქვს, ძველი, გაღარიბებული ოჯახების ჩამომავლებს რომ გამოარჩევთ. აცვია სამგზავრო კოსტიუმი.

სამი მგზავრი მესამე კლასის ვაგონებიდან - შესახედაობით პირწავარდნილი გარეწრები და ბოროტმოქმედები არიან. ერთ-ერთი მათგანი ქურდია, ხელბორკილი ადევს. თავს მემანქანედ ასაღებს.
ორი ჟანდარმი - ხელბორკილიანი ტუსაღების ბადრაგი. გამოგონილი უნიფორმები აცვიათ.
მინას თანმხლები პირი, მირა კაპუშჩინსკა - 45 წლის, ჩასუქებული, სათვალიანი ქალი.

მატარებლის უფროსი -  აცვია ავსტრიული მუნდირი, ნარინჯისფერი ბეწვის კანტი.
ექიმი მარცელი ვაშნიცკი - ახალგაზრდა მუქთმიანი მამაკაცი წამახვილებული თხელი წვერით. აცვია თეთრი ხალათი. თავისი საქმის კარი მცოდნეც გახლავთ.

მირას ძმა, ვალერი კაპუშჩინსკი - ოცდაათიოდე წლის ქერა მამაკაცი. ბანკის მოხელე და ფარული ფორმისტი
 ხელოვნებაში.

სარკინიგზო გზების დამთვალიერებელი იან გენგონი - წითური წვერი. წითელ-მწვანე ფარანი.

მისი ცოლი, ულამაზესი იანინა გენგონი - ქერა ქალი,  სოფლის ჯადოსან-ექიმბაში.
მგზავრების ჯგუფი - ყველა მათგანი ლაპარაკობს ხმამაღლა და ძალიან მკაფიოდ.

მოქმედება პირველი
სცენა ლოკომოტივის უკანა ნაწილისა და ტენდერის წინა მხარისგან შედგება. მათი შეერთების ადგილი სცენას შუაგულიდან ოდნავ მარჯვნივ მოუდის.  ლოკომოტივი შეიძლება იყოს გიგანტური, ჯერ უცნობი ტიპის.  მოძრაობის მიმართულება - მარჯვნივ. სცენის მარცხენა ან მარჯვენა მხარის მოძრაობებს გარდა, კიდევ გამოკვეთილი იქნება თვით მანქანის მარჯვენა და მარცხენა მხარე, მისი მოძრაობის მიმართულების მიხედვით.  რეგულატორი, რა თქმა უნდა, მარჯვნივაა. კაბინას ორი ფარნის კაშკაშა შუქი ანათებს. კარგად მოსჩანს სამართავი აპარატურის ბერკეტები, მილები და გადასართავი მოწყობილობა, რომლებიც ფარნების განათებაში ელვარებს. ტოპკა ღიაა, მისი ღიობიდან თვალისმომჭრელი სინათლე და ცეცხლის წითელი ენები გამოდის. ლოკომოტივი ისეთი კონსტრუქციის უნდა იყოს, რომ ტენდერში დახვავებულ ქვანახშირსა და საქვაბეს შორის საკმაოდ დიდი ( საშუალო სიდიდის ოთხისხელა) სივრცე რჩებოდეს. ერთ-ერთი დგუში დროდადრო ორთქლის ფენებს აფრქვევს და  ყველაფერი მასში ეხვევა. სადგურის ბაქანი დაახლოებით ნახევარი მეტრის სიმაღლისა უნდა იყოს, ამას გარდა, ორივე მხარეს ბარიერი უნდა გასდევდეს, რომლებიც მანქანას სცენის დანარჩენი ნაწილისგან გამოჰყოფს. ადამიანები, ვინც ლოკომოტივის სიახლოვეს მიწაზე დგანან, წელამდე უნდა მოჩანდნენ.  სცენის უკანა ნაწილის დეკორაციები კინემატოგრაფიული აპარატის მეშვეობით უნდა შეივსოს, რომელიც გამოსახულების პროეცირებას ეკრანზე მოახდენს; აპარატი ლოკომოტივის უკან უნდა იყოს მოთავსებული. თავიდან სიღრმის ფონი უმოძრაოა და სადგურს გამოსახავს. მატარებლის დაძვრის მომენტში სურათი მარცხნივ იწებს გადანაცვლებას ( მოძრავი მატარებლიდან დანახული ხედები).  გარკვეული სიხშირით, შეიძლება, კადრებიც განმეორდეს. მაშ ასე: თავიდან ვხედავთ სადგურის ხედს ისე, როგორც ბაქნიდან მოსჩანს. ჰორიზონტზე საღამოს დაისი ანთია; მარცხნივ ორთქლმავლის დეპო და ლოკომოტივების სილუეტები  მოსჩანს, ციმციმებს შუქ-სიგნალები და შუქ-ნიშნები წითელი და მწვანე შუქით და ზემოთ აწეული ფრთებით.  მოქმედება სადგურის ნაგებობს უკან იწყება, ბაქნის ცარიელ ნაწილში.  მის უკან, შუქნიშნის მიღმა, გაჩახჩახებული ქალაქი მოსჩანს, რომლის სინათლეები დაისის შუქს ეჯიბრება.  ამ ფონზე იკვეთება ბინებისშუქიანი სახლების.  კოშების, ცათა- და ღრუბელთამბჯენების სილუეტები და ასე შემდეგ. საქვაბის საცეცხლური ღიაა, შიგნიდან ცეცხლი ბობოქრობს. ცეცხლფარეში ვოიტაშეკი საცეცხლურს ნახშირის გვარიანად დიდ ნაჭრებს უკეთებს, თან ,,იდეალური ტანგოს“ მელოდიას უსტვენს. ეს სიმშვიდე დიდხანს არ გასტანს - მარცხნიდან მას იულია უახლოვდება. იულიას ელეგანტურად, მაგრამ სრულიად უგემოვნოდ აცვია. ხელში კალათა უჭირავს. მთელი ის დრო, სანამ მატარებელი დგას, ისმის სადგურისათვის ჩვეული ხმები: ორთქლმავლების სტვენა, ერთმანეთს მიჯახებული ვაგონების ხმა, ზარები, ადამიანების ხმა და მათი ჯგუფების გუგუნი.
იულია.   მიკოლაი, რაღაც საჭმელი გაგიმზადე. ამ ღამით კარგად გამოსკდომა არ აგცდება.  შენი საყვარელი ქლიავის ნამცხვარიც აქაა და ერთი ბოთლი შარტრეზიც.

 მიკოლაი. ( ნიჩაბს ხელიდან აგდებს და  საცეცხლურის კარს კეტავს; მანქანა თუხთუხს იწყებს). გმადლობ, იულენკა. ( ძირს ჩადის, კალათას იღებს, ისევ ადის, კალათას ტენდერზე დებს და ისევ ძირს ჩადის.  ყველა მოძრაობას მაიმუნის მოქნილობით ასრულებს.)
იულია ( ამ დროს).  პან  ტენჯერი სად არის?

 მიკოლაი. ცოლთან ერთად  ბუფეტში წავიდა კათხა ლუდის დასალევად. მაგრამ შენ ხომ მის გამო არ მოსულხარ.
იულია. შეიძლება, სწორედ მის გამო მოვედი. შენ რა გესმის, სულელო, განზე გადექი.  ამოგანგლულხარ ამ ნახშირში!

 მიკოლაი. ( უკვე ძირსაა  ჩასული). ოღონდ ზედმეტი არ მოგივიდეს, თორემ ხომ იცი, მე თუ გავბრაზდი..
 მარცხნიდან აუჩქარებლად უახლოვდებათ  ტენჯერი ცოლითურთ, რომელსაც ზომიერად, მაგრამ დიდი გემოვნებით აცვია.
    

 იულია. რაც გინდა, ის ქენი. მე არ გაკავებ.  შენ მემუქრები ყოველდღე მოკვლით.
 მიკოლაი. ეჰ .. ნეტავი შენთვის ყველაფრის მოყოლა შემეძლოს. მაშინ სულ სხვანაირად იქნებოდა ყველაფერი!
იულია. მერე, მომიყევი! მე არ მეშინია.

 მიკოლაი ( გაცხარებით, ხმადაბლა). ჩუმად,  ტენჯერები მოდიან.
 ტენჯერი. რამდენი ატმოსფეროა,  მიკოლაი?

 მიკოლაი. ექვსნახევარი, პან  ტენჯერ.

 ტენჯერი. კიდევ შეუკეთეთ.

    

 ( მიკოლაი ლოკომოტივში ადის, ქვანახშირს უკეთებს. ცეცხლი მძვინვარებს.
    

    
   როგორც ჩანს, დღეს ბევრი ორთქლი  იქნება საჭირო -  ექვსი კომპაუნდის სამყოფი. ამ ცხოველს საშინელი სიჩქარე აქვს, როგორც კი კარგად გაქანდება, მაგრამ ქაჩვის ძალა სრულებით არ გააჩნია. ამათ კიდევ  Sleeping car ჩააბეს. ( შეცვლილი ტონით) რა მშვენიერია დღეს პანი იულია -  კოხტა, წარმტაცი ბესტია!  ბესტიაა თუ ქერა მზეთუნახავი - ნამდვილი ბესტინახავია. ოჰ, ყველაფერი სხვაგვარად იქნებოდა, ეს ჩემი მანქანა რომ არა! ამას ვყავარ ლაგამით დაჭერილი. თორემ ხელყუმბარასავით ავფეთქდებოდი.
ზოფია სახელოზე ექაჩება.

შემეშვი ერთი, თავი დამანებე. 
იულია. პან  ტენჯერ, თქვენ  სულ ისეთი რამეების თქმა იცით...

ზოფია.  ჰო, სულ ასე ყელყელაობს, მაგრამ , კაცმა რომ თქვას, ბოჩოლასავით უწყინარია. მძაგს მამაკაცში ამნაირი სირბილე.

იულია. ალბათ ხუმრობთ.
ზოფია. სულაც არა. გუშინ ჩრდილოეთის ექსპრესის უმცროს კონდუქტორთან ვუღალატე. წარბიც არ შეუხრია. ვითომც არაფერიო.

იულია. ვის, თქვენს ქმარს? თუ უმცროს კონდუქტორს?
 მიკოლაი ხმაურით ხურავს საცეცხლურის კარს და თავს კაბინიდან ჰყოფს. 

 ტენჯერი. ძალიან სულელურად ხუმრობს! ნუ უსმენთ ამათ,  მიკოლაი.

 მიკოლაი ( გაავებით). საცოლეს ნუ მიფუჭებთ, მადამ ზოფია. ხომ გთხოვეთ, ამნაირ ამბებს ნუ უყვებით-მეთქი.

იულია. რა სულელი ხარ მაინც,  მიკოლაი. ისედაც კარგა ხნის გაფუჭებული ვარ!  ამ საქმეში  ნამდვილად არ მაკლია გამოცდილება.

 მიკოლაი ( მანქანიდან ჩამოსვლას აპირებს). ჩუმად იყავი, წყეულო ბატო, თორემ ..

 მიკოლაის საყვირის ხმა აწყვეტინებს. მარცხნიდან მატარებლის უფროსი ჩნდება.

 ტენჯერი. დავიძარით! ( ცოლს კოცნის, ველურ ყიჟინას სცემს, რომელიც კატის კნავილივით გაისმება, და ლოკომოტივს ახტება.)
ქალები მარცხნივ გარბიან,  მიკოლაი კაბინიდან თავს ჰყოფს.

ჩართეთ ინჟექტორი! სწრაფად! შვიდიანია შკალაზე - ეს...     
 ტენჯერის მიერ ჩართული საყვირის ხმა მის სიტყვებს ახშობს.  მიკოლაი რეგულატორს აწვება. ცილინდრის დგუშებიდან ორთქლი ვარდება და ყველაფერს ედება. როდესაც ორთქლი იფანტება, დეკორაციები უკვე მარცხნივ გარბის.  მატარებლის ბრუხუნი და ორთქლმავლის უფრო და უფრო ხშირი ქშენა ისმის. სადგურის შუქები უჩინარდება. მატარებელი მთვარით გასხივოსნებული ქალაქის შემოგარენს ჩაუვლის. პაუზა.
 მიკოლაი ( მანომეტრს დასცქერის). შვიდი ატმოსფეროა. როგორც ჩანს, ვენტილს მოუდის მეტისმეტი დატვრთვა.

 ტენჯერი ( რეგულატორთან). ახლა კი  ნიღბებს ვიხსნით! ჩვენ ისევ ჩვენს უკაცრიელ კუნძულზე ვართ: რობინზონი და პარასკევა. რობინოზონობანა ვითამაშოთ, როგორც ოდესღაც, ბავშვობაში გვითამაშია.

ამ მომენტში ჯერაც ჩანს ქალაქის სინათლეების ელვარება, მერე ველ-მინდვრების, ტყეებისა და სოფლების კადრები იწყება.

 მიკოლაი. პან  ტენჯერ, ასე გაგრძელება არ შეიძლება! გულწრფელად უნდა ვილაპარაკოთ - ერთხელ და სამუდაოდ უნდა გაირკვეს ყველაფერი. სხვა, უფრო მნიშვნელოვან საკითხებს გამოვტოვებ: თქვით, თქვენ ჩემი საცოლე გიყვართ?
 ტენჯერი ( უფრო ღონივრად აწვება რეგულატორს). ძვირფასო  მიკოლაი, ჯერ ნახშირი შეუკეთეთ, მერე ვილაპარაკოთ.

 მიკოლაი. პან  ტენჯერ - მილები!!!

 ტენჯერი. მილებთან მე რა მესაქმება?

 მიკოლაი ნახშირს უკეთებს, ცეცხლი გამძვინვარებით იწყებს ბრიალს. 

 ხედავთ: თუ მოვისურვებ, შემიძლია, უბრალო მემანქანეც ვიყო, ისე თქვენც, ისე მგონია, თქვენც შეგიძლიათ, ჩვეულებრივი  ცეცხლფარეში იყოთ. თან ვინ იცის: შესაძლოა, ეგ თქვენ ჩემზე უფრო ადვილადაც გამოგდით.

  ტენჯერი რეგულატორს გადაჭარბებული დინამიურობით რთავს, ამას ძალიან თვალშისაცემად აკეთებს. ლოკომოტივი  უფრო კი უფრო და უფრო ხშირად იწყებს ქშენას.
 მიკოლაი. ამას ჯერ დამტკიცება სჭირდება. ( საცეცხლურის კარს ხურავს.)

 ტენჯერი. რასაც თქვენ ამბობთ, საინტერესოა, მაგრამ ჯერ ამაზე ადრეა საუბარი. რაც ამ მანქანაზე მე და თქვენ ვმუშაობთ, ყველაფერი კარგად მიდის. დავივიწყოთ ვაგზლის პრობლემები, მათი მოგვარება ადვილია - ახლა აქ ვიმყოფებით, ამ ფოლადის ბესტიაზე და გარე სამყაროს მთლიანად ვართ მოწყვეტილები. სივრცეში მივქრივართ და ვაცნობიერებთ ამას, ორი მემანქანე. როგორც ლენარმა თქვა, მოძრაობის ფარდობითობა არ არსებობს. ლენარმა მაინც იცის, რომ  ფანჯრის მიღმა პეიზაჟები კი არ მოძრაობს, რადგან საწვავ-საპოხს სწორედ ეს პეიზაჟი მოიხმარს. თვით რწყილის არსებობაც კი ფიზიკის ყველა კანონს ეწინააღმდეგება. სწორედ ამიტომ,  ფარდობითობის პრობლემის ფიზიკური ხედვა ვერასდროს იქნება რეალობის ადეკვატური!  
 მიკოლაი. პან  ტენჯერ, ან კითხვას გაურბიხართ, ან ხუმრობა გადაგიწყვეტიათ.

 ტენჯერი. ერთი წუთით - ფიქრი დამაცადეთ. ამგვარად,  ჩვენ ორს  ერთად - თუმცა, მე თავს სრულ მარტოობაში უფრო კარგად ვიგრძნობდი, - მოკლედ, ჩვენ ორს ერთად რომ შეგვეძლოს პატარა პლანეტის ან მეტეორის აწყობა, ეგ უფრო მოსახერხებელი იქნებოდა, ვიდრე რელსებზე კისრის მოტეხვა. რადგან - სად მიგვიყვანს საბოლოოდ ჩვენ ეს რელსები, ორივემ მეტისმეტად კაგრად ვიცით. სჯობდა, ეს ხომალდი ყოფილიყო, მაგრამ წყალი და მასთან დაკავშირებული პრობლემები მძაგს... კორსარობა ჩვენს ეპოქაში, სამწუხაროდ, უკვე შეუძლებელია...

 მიკოლაი ( ცნობისმოყვარეობა ეღვიძება). მაშ, თქვენ მატერიალური მოგების არცთუ კანონიერი ხერხებით ხართ დაინტერესებული?

 ტენჯერი. აჰ, არა .. ეგ უბრალოდ წამომცდა. თან ხომალდზე ორნი ვერაფრით ვერ ვიქნებოდით.
 მიკოლაი ( მანომეტრს დაჰყურებს). რვანახევარია, პან  ტენჯერ,  - ბევრი არ არის?

 ტენჯერი. ცხრამდეც შეიძლება აყვანა. დღეს რატომღაც სულ ორთქლის მოთხოვნილება მაქვს, თავადაც არ ვიცი, რატომ. დილიდან რაღაც პროექტი მიელავს თვალწინ ბუნდოვნად. წამიერად მაინც უნდა შევძლოთ ჩვეულებრივი კავშირების გაწყვეტა. მაშინ ყველაფერი თავისით გაირკვევა. იმ წერტილზე უნდა მივიტანოთ უეცარი იერიში, სადაც  ყველაზე ნაკლებ ელიან.
 მიკოლაი. საოცარია,  მეც რაღაც დაუჯერებელი, უცნაური აზრები მომდის დილიდან, მაგრამ რის შესახებ - თვითონ არ მესმის. დავიწყე თუ არა ამ ცხოველის გახურება ( საქვაბეს გაშლილ ხელისგულს უტყაპუნებს),  რაღაც გონებაში რაღაც გაურკვეველმა დამიწყო ამოტივტივება. მაგრამ შინაგანი სიბნელე ადრინელივით ფარავს ჩემგან ყოფიერების აზრს. გვაქვს არჩევანი საქციელთა არჩევანი, მათ შორის, ყველაზე წარმოუდგენელისაც - ფსიქიკურ გადახრებს თუ არ ჩავთვლით, როგორც თქვენ, პან  ტენჯერ, უწოდებთ ხოლმე ამნაირ რამეებს. 

 ტენჯერი. ჰოდა, მეც რაღაც მსგავსი მემართება. ვაღიარებ: მიყვარს იულია, მაგრამ თან ჩემი ცოლიც მიყვარს, უფრო სწორად - ჩემს თანამზრახველად ვთვლი, სხვადასხვა საქმეში, რომლებზეც ახლა ვარჩევდი, არ მელაპარაკა. იულია კი ჩემთვის ქალური საიდუმლოს ხიბლის განსახიერებაა, მისი სისულელის მიუხედავად, მეტსაც ვიტყვი - სწორედ ამის გამო. მაგრამ განა სინამდვილეში ეს ასე მნიშვნელოვანია? რაც აქაა კარგი, იმავე მიზეზის გამო იქ, პირობითად უძრავ მიწაზე, შეიძლება,  კარგი სულაც არ გამოდგეს. მაგრამ აქედან, თავაწყვეტით გაქანებული ფოლადის მანქანიდან, ყველაფერი განსხვავებულად ჩანს. ამ თვალსაზრისის იქით, გაქვავებული უძრაობის სფეროში გადატანა და, ამავე დროს, სივრცეში მქროლვარე ლოკომოტივიდან თვალის დევნება! აი, ესაა პრობლემა!

 მიკოლაი. ალალად ვამბობ, მეც ამაზე ვფიქრობდი, თუმცა, ასე მკაფიოდ - არა. აინშტაინის თეორიის შესახებ ბროშურაც მაქვს წაკითხული. კოორდინატების გარდასახვა, საყოველთაო ფარდობითობა - მთელი ამბები.
 ტენჯერი. მაშასადამე, ჩნდება კითხვა: ღირს თუ არა ორთქლმავლიდან მიწისკენ ანდა მიწიდან ორთქლმავლისკენ ცქერა? დედამიწაზე ხომ ყველაფერი, რასაც ახლა ვამბობ, აბსურდად უნდა გამოიყურებოდეს - წმინდა ფორმად, როგორც იმათ, ფორმისტებმა იციან თქმა, - ამას წინათ ამ თემაზე იმათი საუკეთესო ესეისტის სტატია წავიკითხე. მაგრამ ამ ყველაფერს სულ მცირე მნიშვნელობაც არ აქვს. პირდაპირ ვთქვათ:  ლოკომოტივზე რომ დავსახლდეთ, რა იქნება, ჰა? შეიძლება ვინმე გვითხრას, რომ ლოკომოტივის ჩანაცვლება ადვილად შეიძლება ვაგონით ან ვაგონ-რესტორნით. მაგრამ სინამდვილეში სად ერთი და სად მეორე.
 მიკოლაი ( სიცილით). ახლა მთლად ასეც არაა, განსხვავებას მეც კი ვამჩნევ. მაგრამ, ბოლოს და ბოლოს, სიცოცხლის ხიბლი  - ქალებია, ის ქალები, ჩვენ რომ გვეკუთვნიან, სხვებიც, ლოკომოტივით მოგზაურობა, აქ დაქორწინებულ- დანიშნულთა ოთხეულის დაფუძნება - როგორია? A propos, პან ტენჯერ, ამოვედი თუ არა თქვენთან ერთად ამ მანქანაზე - ამ კუნძულზე, თქვენდამი წყენა სრულიად გადამავიწყდა, იულის გამო ბრაზმაც კი გამიარა.  ცეცხლფარეში ვარ, სამყაროში ჩემი ადგილი მაქვს.სიმართლე გითხრათ, ვერცერთ სხვა უფროსს ვეღარ ავიტანდი. აქ თითქოს ყველაფერი ისეა, როგორც ყოველთვის - ყველაფერი თავ-თავის ადგილას რჩება, თითქოს გაყინულა, თუმცა, სინამდვილეში მოძრაობს. რა საინტერესოა! ( იცინის)
 ტენჯერი. ნუ იცინით,  მიკოლაი. ეგ არც ისეთი სისულელეა, როგორადაც თქვენ გეჩვენებათ, უბრალოდ განუხორციელებელია. თუმცა, თავისთავად .. ჰმ... მე ვიტყოდი, რომ შესაძლებელია, მაგრამ მხოლოდ ერთხელ: განუმეორებელი და ერთჯერადი რამაა. დიახ, დიახ, მეჩვენება, რომ სწორედ ესაა ჩემი პროექტი.
 მიკოლაი. მაგრამ სინამდვილეში ეგ ხომ სიკვდილს ნიშნავს.

 ტენჯერი ( გაცხარებით) საიდან იცი?

 მიკოლაი. ძალიან გთხოვთ, ამ შენ-ობით მომართვას შეეშვათ. საათში ოთხმოცდათორმეტი, პან  ტენჯერ. კიდევ ნახევარი კილომეტრი და სიჩქარის კლება დაიწყება. რეგულატორის გადაკეტვის დროა.

 ტენჯერი. ძალიან გთხოვთ, ნუ მასწავლით, როგორ უნდა მანქანის ტარება. თქვენი საქმე საცეცხლურის მიხედვაა. დაუმატეთ ნახშირი. მკვირცხლად, პან ვოიტაშეკ!

 მიკოლაი ბრძანებას ასრულებს; ცეცხლი ახალი ძალით იფეთქებს.

საიდან იცით, რომ ჩემი პროექტი სასიკვდილო საფრთხეს შეიცავს? პირადად მე მასში ვერანაირ მკაცრ განსაზღვრულობას ვერ ვხედავ.

 მიკოლაი. აი, იქ არის! ( წინისაკენ მიუთითებს.)
 ტენჯერი. შეიძლება, იქ იყოს. სწორედ მაგ თქვენი შინაგანი სეისმოგრაფის გამო მიყვარხართ: არც კი ეჭვობთ მის არსებობას, იგი კი თქვენში რხევების ისეთ დიაგრამას ხაზავს, რომელსაც თავადაც ვერაფერს გაუგებდით. ( გაოცებით.) თითქოს პრიმიტიული ცხოველია, მაგრამ რა ზუსტად გრძნობს წინასწარ ყველაფერს! ( პაუზა) ნახშირი დაამატეთ.

 მიკოლაი ბრძანებას ასრულებს. ცეცხლი მძვინვარებს. 

 მიკოლაი ( თან საცეცხლურში ნახშირს ყრის). ჯერჯერობით ერთმანეთს ვიმსახურებთ. როგორია ამის გააზრება: უსასრულო ყოფიერება - და ჩვენ ორნი, მარტოები, მთელი კაცობრიობისგან მიტოვებულები, ამ გამალებით მქროლავ მხეცზე, ამნაირ ეპოქაში. ათასი წელი რომ ეცადო, ამის მსგავსს ვერაფერს მოიფიქრებ.

 ტენჯერი. რას გულისხმობთ, როდესაც ამბობთ, მთელი კაცობრიობისგან მიტოვებულებიო? უნდა ვაღიარო, რომ  მართლაც ასეა. და მაინც, აზრი უფრო მკაფიოდ ჩამოაყალიბეთ.

 მიკოლაი ( ნიჩაბს ძირს აგდებს). ვიმეორებ:  გადაკეტეთ ეგ ოხერი რეგულატორი და მუხრუჭი ჩართეთ, მიეცით საშუალება ბატონ ვესტინჰაუზს, ის გააკეთოს, რაც ევალება, თორემ პირველივე მოსახვევში ავცდებით რელსებს.

 ტენჯერი რეგულატორს კეტავს და მუხრუჭებს აწვება. მანქანა აღარ შიშინებს.  მუხრუჭის ცილინდრების კაკუნი და ბორბლების ღრჭიალი ისმის.
 ტენჯერი. აბა, ახლა თქვენ გააგრძელეთ.

 მიკოლაი. ქალებზე ფიქრის მეტს არაფერს აკეთებთ. ლოკომოტივზეც კი ქალები გელანდებათ.

 ტენჯერი. კიდევ ამაზე მელაპარაკებით, პან ვოიტაშეკ. მერწმუნეთ, ქალი ჩემთვის მხოლოდ სიმბოლოა, უკანმოუბრუნებლად გასული წუთის ხილული ნიშანი. თუმცა, არ დავმალავ: ქალების შეცდენაში პროფესიონალი გახლავართ. თუმცა, ეს უფრო ხერხია, გარკვეულ მომენტთა კულმინაციის აღნიშვნის ხერხი.
 მიკოლაი. მაინც მეჩვენება, რომ უფრო მნიშვნელოვანი ჩიტი ბრძანდებით იმასთან შედარებით, რადაც თავს ასაღებთ.

 ტენჯერი ( ცდილობს, მისი ყურადღება სხვა რამეზე გადაიტანოს). მმმ...  რამდენი სისულელეც არ უნდა ვროშოთ, ყოფიერების საიდუმლოს გამოხატვას ვერაფერი შესწვდება. შეშლილებმა იციან ეს; იმათაც, ვინც მზადაა, ნებისმიერ წუთას შეიშალოს.

 მიკოლაი. თემიდან ისევ გადაუხვიეთ. გავბედავ და დაუფარავად გეტყვით: მე ვოიტაშეკი არ ვარ. ვოიტაშეკი, დიდი ხანია, მიწაში წევს. მე მის მაგიერ ვცოცხლობ, მისი დოკუმენტებით. ტრავაიაკია ჩემი გვარი.
 ტენჯერი ( მუხრუჭებს ხელს უშვებს, ბორბლების ღრჭიალი წყდება). კიდევ ერთხელ გამასწარით ნახევარი კორპუსით. სწორედ ახლა ვაპირებდი, თქვენთვის თავი გამეცნო. მაშ, თქვენ ყოფილხართ  სახელგანთქმული ტრავაიაკი, ამაოდ რომ დაეძებს მთელი მსოფლიოს პოლიცია.   დამბელ-ჯანკშენში ჩემი ერთი ბრძანებაც საკმარისი იქნება, რომ დაუყოვნებლივ დაგაპატიმრონ.

 მიკოლაი ( ცდილობს, ხელი შარვლის უკანა ჯიბეში ჩაიყოს) ნუთუ შევცდი?

 ტენჯერი. შეეშვით მაგ თქვენს რევოლვერს, პან ტრავაიაკ. ვიხუმრე. თქვენნაირ ბოროტმოქმედს მეც შემიძლია ნამდვილი სახელით გავეცნო: ჰერცოგი კარლ ტრეფალდი. შეიძლება, თავად დამაპატიმრონ პირველსავე სადგურზე. 

 ერთმანეთს ხელს ართმევენ. 

  მიკოლაი-ტრავაიაკი. არა, ინტუიციას ჯერ ჩემთვის ერთხელაც არ უღალატია. სხვაგვარად ციხეში ვიქნებოდი კარგა ხნის ჩამპალი. ძალზე მახარებს ასეთი მაღალი რანგის კოლეგასთან გაცნობა. ინტენსიური მუშაობის წუთებში მუდამ ამაზე ვოცნებობდი. ვინ იცის, იქნებ ახლა ერთადაც კი ამოვყვინთოთ საერთაშორისო მამაძაღლობის მყრალი ჭაობიდან.
 ტენჯერ-ტრეფალდი. არა, მეყო ეს ბოროტმოქმედებები, განსაკუთრებით - მათი შედეგები. რასაკვირველია, ციხეზე კი არა, შინაგან შედეგებზე მოგახსენებთ. დანაშაული დღევანდელ დღეს ინდივიდუალობის გარკვეულ კარგვას იწვევს.  ერთი შეხედვით მარტივ კაცს ვგაგვარ, მაგრამ საიმისოდ, რომ ნორმალური ცხოვრება დავიწყო, მეტისმეტად რთულად ვარ მოწყობილი. თუმცა, იულკა ..  კარგი ერთი, ნუ გწყინს. ყური მიგდე, ტრავაიაკ: დღეის იქით ასე ვეღარ გაგრძელდება. რაღაც ჭეშმარიტად სატანური უნდა მოვაწყოთ, ოღონს სხვების კი არა, საკუთარი თავის მიმართ - დღესვე, ახლავე, გადაუდებლად. უბრალოდ მე შენი საცოლე მიყვარს და აქ ვერაფერს გავაწყობთ, თუ ყველაზე საზარელი კატასტროფა არ მოხდა. აქ, ამ მანქანით, მე,  ყოველ შემთხვევაში, საითკენღაც მივექანები და ეს ოდნავ მაინც მამშვიდებს.  ცოლთან კი მხოლოდ იმიტომ ვარ, რომ შანტაჟით მაკავებს. 
ტრავაიაკი. როგორ? მაშ, ეს ერნა აბრაკადაბრაა, ის შანსონეტი ნიუ-იორკის ბისთლი-ჰოლიდან?
ტრეფალდი.  გახლავთ - ქალი, რომელთან ერთადაც  დეიდაჩემი, პრინცესა დი ბოსკოტრეკაზი მოვკალი. თმა შავად აქვს შეღებილი, ცხვირი კი პარაფინისა აქვს. სრულებით აღარ მომწონს. მაგრამ სწორედ ამის წყალობით ვარ ცოცხალი. ახლა ხომ თავადაც აღარ ვგავარ საკუთარ თავს...

ტრავაიაკი. გასაგებია. ყველას გვიწევს დროდადრო შეცვლა. მაგრამ წარმოიდგინეთ: მე და თქვენ ახლა აქ ვსაუბრობთ, იქ კი, ჩვენი მატარებლის რომელიმე ვაგონში, ვიღაც ზის და დეტექტივების სამგზავრო ბიბლიოთეკის წიგნში ზუსტად ამნაირ ამბავს კითხულობს. ძალაუნებურად გაგეცინება. 

ტრეფალდი. შესაძლებელია; გარემოებათა ამგვარი დამთხვევა ოდნავაც არ ამცირებს ჩვენი განზრახვები სიდიადეს, ჩვენი უცნაური შეხვედრის  მნიშვნელობას. თუმცა, საქმეს მივუბრუნდეთ:  ვიცი, რაც უნდა მოვიმოქმედოთ! ესაა ის, რაც უკვე სამი თვეა, საშინლად მთრგუნავს. იმ წუთებიდან, როცა შენ ჩემი  ცეცხლფარეში გახდი.
ტრავაიაკი. მაშ, თქვი, კარლ, ბოლომდე გულწრფელი იყავი! ყველაფრისთვის მზად ვარ!

ტრეფალდი. ამ ღამით გადაწყვეტილება უნდა მივიღოთ.  შეუჩერებლად ვიქროლებთ წინისაკენ, სრული სიჩქარით, და ვნახავთ, რა გამოვა ამ ამბიდან.

ტრავაიაკი.  ორთაბრძოლის ან ღვთის სამსჯავროს მსგავსი რამ  - კეთილი,  ჩემს პატივმოყვარეობას ეგ არ შელახავს. მაშ, გამოდის, ძვირფასო კარლ, რომ ასაკის მიუხედავად,  ძლიერ გიყვარს ეს ქალი?

ტრეფალდი. ჰო, თუმცა, ეს ხომ სრულიად ბუნებრივია - სწორად გამიგე:  რომელიმე შეგირდისთვის კი არა, ამ დიდი პროფესიის თანაზიარი კოლეგისთვის ვლამობ მის წართმევას. საქმე ისე უნდა მოვატრიალოთ , რომ ეს ვითარება ჩვენი საკადრისი გახდეს, ძველი ყალიბის ხალხის ა, საბედისწეროდ რომ  გავიხლართეთ  ჩვენთვის უცხო ამ ეპოქაში.
ტრავაიაკი. ისე, არისტოკრატობისკენ სულ არ მიმიწევს გული. სნობი არ ვარ.

ტრეფალდი. მერე რა. ორასიოდე წლის წინ დიდი მამაძაღლი ვინმე იქნებოდი კაცთა მოდგმის მაღალ წრეებში. აბა, ვიწყებ! რეგულატორს ვაწვები.

ტრავაიაკი. კეთილი, მაგრამ  მატარებელი? ამდენი ადამიანის სიცოცხლე?

ტრეფალდი.  ნეტავ ვინ ამბობს ამას: ადამიანი, თუმცა, რის ადამიანი - ურჩხული, რომელსაც, სულ ცოტა, ოცდაათი საზარელი, უფრო სწორად - დიდებული მკვლელობა აწევს სინდისზე!
ტრავაიაკი. ჰო, ეგ სიმართლეა, მაგრამ, ბოლოს და ბოლოს, მე მაშინ ძალიან მკაფიო და რეალური მიზნები მქონდა.

ტრეფალდი. ნუთუ  მიზანი, ამ ღამისათვის რომ დავისახეთ, ყველაზე რეალური არაა ჩვენთვის ნაცნობ ყველა სხვა მიზანს შორის?  ჩვენ ყველაზე მნიშვნელოვან პრობლემას გადავწყვეტთ - ამ მდარე კომედიის საზრისის პრობლემას, კომედიის, რადაც გადაიქცა ჩვენი არსებობა მას შემდეგ, რაც დამნაშავეობის ეპოქამ საბოლოოდ ამოწურა თავი.
ტრავაიაკი. ამ გეგმის მნიშვნელობას ჯერ სრულად ვერ ვაცნობიერებ, მაგრამ პრინციპში მომწონს. როგორც ჩანს,  უნდა განვახორციელო იგი - სხვა აღარაფერი დარჩა ცხოვრებაში, ჩემთვის საკმარი. 

ტრეფალდი. ამაზე ნუღა ფიქრობ. სრულიად აუცილებელია, რომ რაღაც მაინც მოხდეს. ავისმზრახველობის საბადოები დაცარიელებულია. ადრინდელ ცხოვრებას ჩვენ ვეღარ დავუბრუნდებით. თუმცა, წარმოიდგინე, როგორი ხიბლით აღივსება ყველაფერი, თუკი რომელიმე  ჩვენგანი ამ ამბავს გადაურჩება. ცოცხლად გადარჩენილი ყველაფერს მკვდარს დააბრალებს , რისკი გამორიცხულია.
ტრავაიაკი. კეთილი, მე თანახმა ვარ. ორმოცდამეათეს შევეჯახებით. გრაფიკით ამ მატარებელთან გვიწევს გადაკვეთა, თუ, რასაკვირველია, დამბელ ჯანქშენს კატასტროფამდე გავივლით. На перегоне სადგურებს შორის ამ მატარებელს ვერაფერი შეაჩერებს. ყველაფრისთვის მზად ვარ, მაგრამ თუ ორივენი ცოცხლები გადავრჩით, ჩვენი საქმე ცუდად იქნება.

ტრეფალდი ( მთლიანად კეტავს რეგულატორს; მანქანა გადარეულივით იწყებს ქშინვას). დასახიჩრების შესაძლებლობაზე არ მიფიქრია, მაგრამ ახლა კამათი დაგვიანებულია. მატარებელი სრული სვლით მიქრის..

 ერთმანეთს ხელს ართმევენ.  ტენდერისკენ ნახშირის გროვაზე ი უ ლ ი ა  მოფორთხავს.

იულია ( ბარბაცით დგება ფეხზე, რადგან პლატფორმა,  ტენდერსა და ლოკომოტივს აერთებს,   ჯაყჯაყებს; მანქანა უფრო და უფრო გახშირებით ქშენს, გამალებით ცვლის ერთმანეთს პეიზაჟები). გადავიწყვიტე, თქვენთვის სიურპრიზი მომეწყო. ჩვენს გამოჩენას ხომ არაფრით ელოდებოდით. პანი  ტენჯერი ჩემ უკან მოცოცავს. ბოლო წუთს შემოვახტით მატრებელს. ძნელი იყო ბუფერებზე ხოხვა. ოღონდ ასე გადარეულივით რატომ მიერეკებით? სადაცაა, სადგური იქნება!
ტრავაიაკი. მალე გაიგებ. ვნახოთ, ღირხარ თუ არა ჩვენგან დადებულ ფსონად.

იულია. ფსონად? რას მიედ-მოედები,  მიკოლაი? უკვე დალიე ჩემი მოტანილი შარტრეზი?

ტრეფალდი. აღსრულდა: ხორცი შეისხა ჩვენმა ოცნებამ.  სიმართლე უნდა ვუთხრათ ორივეს.

ტენდერისკენ  ზ ო ფ ი ა  ტ ე ნ გ ე რ ი, იგივე  ე რ ნ ა  ა ბ რ ა კ დ ა ბ რ ა  მოცოცავს.  

ერნა, მომისმინე: მე იულია მიყვარს. მე და ტრავაიაკმა ღვთის სამსჯავროს მოწყობა ჩავიფიქრეთ. მატარებელი სრული სვლით მაქვს მიშვებული - მოხდეს, რაც მოსახდენია. თუკი გადავრჩით - შესანიშნავი იქნება, თუ დავიმტვრევით - კიდევ უკეთესი. ამ შანტაჟის თმენას აღარ ვაპირებ. გული მიგრძნობს, რომ შენ დაიღუპები - შენ, ერთადერთი, ვისი მოკვლაც მესინდისებოდა. ხედავ, ჩემებურად მაინც მიყვარხარ - კარგი თანაშემწე იყავი და კარგი მეგობარი. შეიძლება, შენ გიწერია ბედის თამაშით ახლა სიკვდილი. თავად მოხვედი აქ. ჩემი ბრალი არ არის.
ქალები გაოგნებულები უსმენენ.

აბრაკადაბრა.  ტრავაიაკი ვინ არის, ზიგფრიდ? შეიშალე? ჰალუცინაციები გაქვს.
ტრეფალდი ( ხელს ტრავაიაკისკენ იშვერს). ეგ ვოიტაშეკი არ არის, ტრავაიაკია. ის ტრავაიაკი, სახელგანთქმული. კარგად დააკვირდი. არ გახსენდება? ,,ბულდოგ-მეგეზინში“ ვკითხულობდით ამის ამბებს. ნიღბები ჩამოხსნილი გვაქვს.

აბრაკადაბრა. ღმერთო! გაგიჟებულა! პან ვოიტაშეკ, გასაკოჭი გვყავს! ან ნეტავ რატომ დავყევი ამის სურვილს - ვის რაში სჭირდებოდა ეს სულელური სიურპრიზი! შენი ბრალია ყველაფერი, გველო! ( იულიას მოვარდება.) შენ დამიყოლიე, რომ აქ წამოგყოლოდი!

ტრავაიაკი ერნას აკავებს.

იულია. ბოდიშს ვიხდი, მაგრამ მე არაფერი ამის მსგავსი არ მინდოდა, არაფერი ვიცოდი! ( მამაკაცებს მიმართავს) თუმცა, ახლა კი თქვენი თანამოაზრე ვარ! ახლა ჩემთვის ყველაფერი ნათელია: ორივენი მიყვარხართ. ოღონდ, რაოდენ დასანანია, პან ტენჯერ, რომ,  მიკოლაის მსგავსად, ბოროტმოქმედი არ ხართ.
აბრაკადაბრა. სინამდვილეში ეგ ამაზე უარესია. (ტრავაიაკს მიმართავს.) ხელი გამიშვი, გარეწარო! კარლ, მიშველე! რეგულატორი გადაკეტე! მე სიცოცხლე მინდა!

ტრეფალდი ( მატარებელთან დამაკავშირებელი ზარის ზონარს ორგან ჭრის). ტრავაიაკ, ერთი ეგ ქალი გაკოჭე! მის ცხოვრებაში პირველად ხდება, რომ სათანადო ქცევის ნორმებს ღალატობს. ( ტრავაიაკს ზონარს უგდებს.)

იულია. დაგეხმარებით.

აღმუვლებულ ერნას ბოჭავენ.

აბრაკადაბრა. რეგულატორი გადაკეტეთ! მუხრუჭები ჩართეთ! სიცოცხლე მინდა! საკმარისია ეს საძაგლობა!
ტრავაიაკი აბრაკადაბრას პირს უკრავს და ნახშირის გროვაზე აგდებს.

ტრეფალდი ( იულიას). ხოლო რასაც ბრძანებდით, რომ თითქოს არ ვარ ბოროტმოქმედი - ნება მომეცით, თავი წარმოგიდგინოთ:  ჰერცოგი კარლ ტრეფალდი -  იმედი მაქვს, ეს თქვენთვის საკმარისი იქნება. 

იულია. შეუძლებელია.. მაშინ, თქვენ .. .წარმოუდგენელია! თავად ტრეფალდი, შეუდარებელი ტრეფალდი! აჰ, თან სწორედ ახლა, რა საოცარია ეს ყველაფერი! ისეთი ბედნიერი ვარ! მუდამ რაღაც უჩვეულოზე ვოცნებობდი - რომ რაღაც ისეთი მომხდარიყო, რაც კინოში ხდება!

ტრავაიაკი. მე უკვე აღარ ვითვლები? ჩემი ჩადენილი დანაშაულებები არაფრად ღირს? იულია, გირჩევ, ცოტა ფრთხილად იყავი, თორემ შემიძლია, ბატონი ჰერცოგი მოვკლა და მატარებელი გავაჩერო.
იულია ( ტრავაიაკს ჰკოცნის). მე ორივე მიყვარხართ. მხოლოდ ახლა შევიგრძენი პირველად ნამდვილი სიყვარული, მაგრამ ორივე მიყვარხართ. ორივე არაჩვეულებრივები ხართ ამ წუთებში. რაღაც წარმოუდგენელი ხდება - თითქოს სამყაროს შექმნა ახლა იწყება.

ტრეფალდი. აი, ქალი, რომელიც ჩვენი ღირსია! ან როგორ შეიძლება ახლა ჩვენს განზრახვაზე ხელის აღება? უნდა გავაკეთოთ, ტრავაიაკ! სხვაგვარად სიცოცხლე აღარ გამოვა. ასე არ არის?

ტრავაიაკი. ცხადია. ( კაბინის მეორე მხრიდან ჰყოფს გარეთ თავს.) უკვე დამბელ-ჯანქშენის სიგნალები ჩანს.

ტრეფალდი ( ხელსაწყოებს დაჰყურებს). რვანახევარი ატმოსფეროა - ასოცდაორი კილომეტრი საათში. ისეთი წინათაგრძნობა მაქვს, რომ ამ სადგურს უვნებლად გავივლით. წარმომიდგენია, რა სახეები ექნებათ ამ კრეტინებს!
აბრაკადაბრა ( პირაკრული ღმუის). ახრბუნგლოხრამკოპრ ...

იულია ( აღტაცებული იფშვნეტს ხელებს). ოჰ, რა აღმაფრთოვანებელია ეს ყველაფერი! შესანიშნავია! ორი ბოროტმოქმედი კატასტროფამდე რამდენიმე წუთით ადრე, და მეც მათთან ერთად ვარ, და მიყვარს ისინი, ორივე მიყვარს და მათაც ვუყვარვარ! აჰ, მხოლოდ ეს არის სიცოცხლე! მინდა, ნაფლეთებად ვიქცე! დასასრულამდე ვერ მოვითმენ! 

 ორთქლმავლის გამაყრუებელი ღრჭიალი ფარავს მის ხმას.

    

    
მეორე მოქმედება
   დეკორაცია იგივეა, რაც პირველ მოქმედებაში. პეიზაჟი წარმოუდგენელი სისწრაფით იცვლება. ანტრაქტის დროს კინოფორი შეიცვალა: რომელიღაც მონაკვეთში სოფლის სახლებიდან გამომავალმა სინათლეებმა უნდა გაირბინოს კადრში, შემდეგ - განათებულმა სადგურმა. ლოკომოტივის მარჯვენა, რეგულატორის მახლობელ ნაწილში ტ რ ე ფ ა ლ დ ი ფანჯრიდანაა გადაკიდებული. ცილინდრის დგუშებიდან ამოვარდნილი ორთქლი ფარავს ყველაფერს.

    

ტრეფალდი. სწრაფად უნდა ვთქვათ, რის თქმაც ერთმანეთისთვის გვინდა. ნახევარ წუთში დამბელ-ჯანქშენის პირველ შუქნიშანს გავივლით. არა მგონია, ასეთი სისწრაფით  პირველივე ისართან გადავურჩეთ მოსახვევს.
ტრავაიაკი. მე ერთს ვიტყვი: ახლა თერთმეტი ატმოსფეროა და საათში ას ოცდაათი კილომეტრით ვმოძრაობთ. ჩემი თავი  ჭურვივით  მიქრის სამყაროს უსასრულო უფსკრულში.

იულია. მე კი ვიტყვი, რომ თავს დიდებულად ვგრძნობ. მე მგონი, არასდროს და არაფერი ყოფილა ასეთი აღმაფრთოვანებელი,  თუმცა, ჩემთვის ადრეც უთქვამთ, რომ ისტერიული ქალი ვარ. ამნაირი განცდისთვის კი ღირს სიკვდილი, თუნდაც ათჯერ ზედიზედ.

ტრეფალდი. მე კი არაფერს ვიტყვი. თავისქალიდან ყველა აზრი განბერა თითქოს ქარმა. მე მხოლოდ რეგულატორის გაგრძელება ვარ, თითქოს ამ რკინის მუხრუჭზეა ჩემი ტვინი   წამოცმული, როგორც შამფურზე. უფრო ზუსტად რომ ვთქვა, მთლიანად შევერწყი ამ მანქანას. ხარივით მივქრივარ სივრცეში, რათა ბედისწერის სარს წამოვეგო. არა, ნამდვილად დიადია ეს წუთი. თავს ზემოთ უნდა წაგვაწერონ: ,, არ მიეკაროთ, მაღალი ძაბვაა, სასიკვდილოა!!!“ ახლა რომ ვინმე, უძრავი და ნორმალური შემეხოს,  დაეცემოდა, როგორც მეხით განგმირული. იქნებ ეს მხოლოდ დასაწყისია მექანიზებული შეშლილობისა?
ტრავაიაკი. კარლ, შენი თავმდაბლობა აღტაცებას იწვევს: ჯერ აცხადებს, რომ სათქმელი არაფერი გაქვს, მერე კი დაქოქილივით იწყებ ყბედობას.

ტრეფალდი. ჩემი ყბედობა ნეგატიურია, არაფერი დადებითი არ მაქვს სათქმელი. ეკრანზე გამოსახული უძირო სიცარიელის პროექცია ვარ მხოლოდ. ასე მგონია,  ეს მანქანა უცებ რომ გაჩერდეს, მაშინვე მოვკვდები.

იულია. ოჰ, კარგი, გეყოფათ, საკმარისია ეს ანალიზი! სამწუხაროდ,  ასეთია ყველა ნამდვილი მამაკაცი, თქვენნაირი ტიტანებიც კი. ეს ხომ ერთადერთი წუთია, როდესაც სრულად შეგვიძლია სინამდვილით დატკობა. ის, რაც ყოველდღიურ ცხოვრებაში გვერგება ხოლმე, მხოლოდ ნამსხვრევებია მისი, ნამცეცები, სუფრის მონარჩენი. ახლა კი ყველაფერი მაქვს - არაფერს კონკრეტულს აღარ ველოდები,  - ყველაფერი მაქვს! მოსალოდნელი შეჯახებაც კი არაფერია - ორივე მე მეკუთვნით, ორივე თქვენგანი - სიკვდილის ეპიცენტრში, რომელიც ჩემში, თქვენში და ამ ჯოჯოხეთურ მანქანაში დგას. განა შევძლებდი თქვენს ასე ფლობას სიცოცხლეში, რომელიმე ოთახში, ჩვეულებრივი ღამის ერთ რომელიმე ჩვეულებრივ საათს?!

აბრაკადაბრა ( თავს არაადამიანური ძალისხმევით ითავისუფლებს, პირიდან ჩვარს იძრობს და ყვირის). ყველაფერი ვიცი! შენ, საზიზღარო მაიმუნო! კარგად ვიცი, რაზეც ოცნებობ, მყრალო გლეხკუჭავ, რით ვერ გაძეხი მძორით,  ლეშზე დაგეშილო, გაუმაძღარო ! კარლ! უკანასკნელად გთხოვ, გემუდარები!
მას ტრავაიაკი აკავებს. ერთმენთს ეჭიდებიან. იულიას გიჟური, გადარეული ხარხარი ეწყება.

ტრეფალდი. ( მქუხარე ხმით) სადგურს ვუახლოვდებით! რეგულატორს ხელს ვერ გავუშვებ. გადააგდეთ, მოიშორეთ ეგ უსულგულო გველაძუა! დაე, თავის აქ ყოფნით ნუ შებილწავს  ამ განუმეორებელ წუთს ეგ მეგერა, ყველაზე ამაზრზენი შანტაჟის განსახიერება!!!
ტრავაიაკი და იულია ერნა აბრაკადაბრას მარცხნიდან აგდებენ.

ტრავაიაკი ( კაბინიდან თავს ჰყოფს, რათა შეამოწმოს, ყველაფერი წესრიგშია თუ არა). წყალსაქაჩს შეასკდა, თავი გადაიხლიჩა. აი, სადგურიც!!! პირველი შუქნიშანი. გზა ხსნილია!! ისრები თავისუფლად დასრიალებს.  მეორე შუქნიშანი  გვანიშნებს, რომ ხაზი დაკავებულია. მაშასადამე, ორმოცდამეათე უკვე დამბელ-ჯანქშენის მოსადგომებთან ყოფილა. უკანასკნელი წამი გვიახლოვდება!
ტრეფალდი ( რეგულატორს აწვება; ყველანი მანქანის მარცხენა მხარეს აწყდებიან და თავებს გარეთ ჰყოფენ). ყველაფერი წესრიგშია. თავში ეს საშინელი სიცარიელე რომ არა, ბედნიერიც ვიქნებოდი.

ჯერ შუქნიშანი გაიელვებს, შემდეგ - განათებული სადგური, ისრებზე ბორბლების კაკუნი ისმის. ბაქანზე გამოსული ხალხი ყვირის, ისმის გადარეული ბღავილი. ისევ შუქნიშანი, შემდეგ ფაბრიკის რამდენიმე მილი ქალაქის სინათლეების ფონზე, და ისევ იცვლება მთვარის შუქით განათებული პეიზაჟები. 

 ტრავაიაკი ( მარცხნიდან აქვს თავი გარეთ გაყოფილი; იულია შუაში გაჭიმულა; მარჯვნივ ტრეფალდი დგას). ვიღაც გაქანებულ მატარებელს შემოახტა! ვიღაც შეშლილი!  შეიძლება, ყველაფერი გააფუჭოს...

იულია ( აღფრთოვანებული კოცნის ორივეს). განა არის ვინმე, ჩვენზე შეშლილი? აღარ არსებობს არავინ, ჩვენ გარდა. ჩვენ ერთადერთები ვართ, მხოლოდ ჩვენ ვართ ასეთები. გიგანტები ვართ! ბოლოს და ბოლოს გავიგე, რას ნიშნავს დიდებულება! როგორი მადლიერი ვარ თქვენი! როგორ მიყვარხართ ორივე!
ტრეფალდი. თუ ორმოცდამეათე დაიგვიანებს, შეიძლება, რაღაც საძაგლობა მოხდეს. ამ დაძაბულობას ვეღარ გავუძლებთ. თუ ეს ჩვენი შინაგანი განწყობა დაეცემა, ძნელი სათქმელია, რით დასრულდება კატასტროფა.

იულია. ნუ ამბობ ასე, მე გავძლებ, თუნდ სამ საათს. მთელი ჩემი ცხოვრებაა შეკუმშული ამ მოლოდინში, როგორც ბალონში გაყინული აირი!

ტრავაიაკი. ჰო, ქალებს წინააღმდეგობის უნარი უფრო ძლიერი აქვთ, ვიდრე მამაკაცებს. ჩვენთვის ეს კარგია, მაგრამ დიდხანს ვერ გასტანს. თუ ეს გზა გაიწელება, ჩანაფიქრს ადვილად ვეღარ აღვასრულებთ, შეიძლება, ძალიან ცუდად დამთავრედეს ეს ამბავი.

ტრეფალდი: ჩუ: ვიღაც მოცოცავს ტენდერზე უკნიდან! 
ყველანი მარცხნივ იყურებიან.

ხმა ( ტენდერის იმ ნაწილიდან მოდის, რომელიც არ ჩანს). აგერ არიან! აქეთ! ხომ გეუბნებოდით - ჯერ შეიძლება რაღაცის გაკეთება-მეთქი! როგორც ჩანს, მუხრუჭებმა გვიმტყუვნა. ყველანი მომყევით! დავეხმაროთ ამ ხალხს!

ტრავაიაკი ( ცდილობს, უკანა ჯიბეში ჩაიყოს ხელი). ეშმაკამდე გზა ჰქონიათ! ახლა კი ნამდვილად ვერ არის კარგად საქმე! ვისროლო თუ არა? სულ არ მინდა ხელის გასვრა! ( სასოწარკვეთილია.) მთელი ბანდა მოძვრება!

ტრეფალდი. არ გაისროლოთ - ყველაფერი თავისით მოგვარდება.

იულია.  მიკოლაი, ნახე, უკან იხევს! უნდა, ბედს მიანდოს ყველაფერი!
ტრეფალდი. ხომ ხედავ, ადრინდელივით საათში ას ოცდაათით მივასრიალებ ამ მანქანას, შენ კი წუწუნებ. რა დაუოკებლობაა! 

ტენდერიდან ნახშირის გროვის გავლით ლოკომოტივში ცოცვით შემოდის ვალერი კაპუშჩინსკი. მას ჟაკეტი აცვია. თავი გასისხლიანებული ცხვირსახოცით აქვს შეხვეული. ხელები დამსკდარი და დასისხლიანებული აქვს.
  კაპუშჩინსკი. ვალერი კაპუშჩინსკი გახლავართ. როგორ, აქ ქალი იმყოფება? ჯანდაბა, აქ რას აკეთებთ? თუმცა, ამას რაღა მნიშვნელობა აქვს. სწრაფად ილაპარაკეთ - ორმოცდამეათე უკვე გამოსულია მეზობელი სადგურიდან და პირდაპირ ჩვენკენ მოქრის. არავინაა მისი შემჩერებელი. გზების დამთვალიერებელს მეოცე ხაზზე ტელეფონი დაემსხვრა. სადგურში ასე მითხრეს.
იულია ( სასოწარკვეთილი). ნუთუ ამ სამყაროში არაფერია იდეალურად მშვენიერი! აუცილებლად რომელიღაც მოპირუტყვო ადამიანი უნდა შემოცოცდეს და ყველაფერი გააფუჭოს!

ტრეფალდი. მაშ, გამოდის, რომ ჯერ ყველაფერი არ არის დაკარგული? Sangue del cane! მე კი სულ დამავიწყდა ამ ტელეფონის არსებობა, მე, რკინიგზელს! ჰა,ჰა ...ახლა მთელი იმედი, როგორც ყოველთვის, სისწრაფეზეა. ის კრეტინი, სატვირთო შემადგენლობიდან, ვერაფრით დახევს უკან მატარებელს ისე, რომ საათში ას ოცდაათ კილომეტრს გადააჭარბოს.

კაპუშჩინსკი. ნეტავ რას ბოდავთ! გიჟია ეს ქალი! აი, ის!!! თქვენ რაღა დაგემართათ, თქვენც შეიშალეთ? ვერ აჩერებთ მანქანას? თქვით, რაც საჭიროა, ყველაფერს გავაკეთებ. ჩქარა!
ნახშირის გროვაზე ნელ-ნელა ფორთხვით მოცოცავენ და ლოკომოტივში შემოლაგდებიან: მ ი ნ ა  დ ე  ბ ა რ ნ ჰ ე ლ მ ი, მისი კომპანიონი ქალი მ ი რ ა  კ ა პ უ შ ჩ ი ნ ს კ ა, ტ უ რ ბ უ ლ ე ნ ც ი უ შ  დ მ ი დ რ ი გ ე რ ი, სამი  ბოროტმოქმედი და ორი ჟანდარმი. ყველანი შეძრწუნებულები არიან.
ტრავაიაკი ( ჟანდარმებს მიმართავს). კარგი ჰქენით, რომ მოხვედით. სწორედ ორი მუხრუჭი გვჭირდებოდა, მე და ჩემს უფროსს, სხვანაირად მატარებელს ვერ გავაჩერებთ. რეგულატორი მოიშალა. თქვენი კარაბინები გადმოგვაწოდეთ. ( შიშისგან დაზაფრული ჟანდარმები კარაბინებს აწვდიან.) შესანიშნავია! და აქედან მოუსვით! ( კარაბინებს მარცხენა ფანჯრიდან ყრის და ჯიბიდან პისტოლეტს აძრობს.) მდგომარეობა უფრო და უფრო მძიმდება, მაგრამ არაფერია,  მოვახერხებთ რამეს. ოინებს არ ვართ, მატრაკვეცას შუბლში ტყვიას დავაჭდებ! 

კაპუშჩინსკი. აჰა, ესე იგი, მაინც გიჟებთან გვაქვს საქმე! მასობრივი შეშლილობა გადამდებია! ყველანი დავიღუპებით, თუკი ვინმემ რამე არ მოიმოქმედა. მე, ჩემდა თავად, მთელი ძალა მაშინ გამომეცალა, როცა მატარებელს იერიშით ვიღებდი. მეტი არაფრის თავი აღარ მაქვს! სიქა გამძვრა! 
მინა. ნუთუ არავის ეყოფა გამბედაობა, რომ ამ მკვლელებს შეებას? ხუთ წამში შეიძლება უკვე გვიან იყოს! სიკვდილი, ასე თუ ისე, გარდაუვალია, თუკი არავინ უშველის თავს და ყველა ჩვენგანს!
    ტრეფალდი გულზე ხელგადაჯვარედინებული დგას. გვერდით იულია უდგას და ტრავაიაკის პისტოლეტი იცავთ.
მირა კაპუშჩინსკა. თავს გავედრებთ, გემუდარებით! ჩემი ძმა, კაპუშჩინსკი, ბანკის მოხელეა მხოლოდ - თუმცა, გიჟის სახელი აქვს გავარდნილი, რადგან ღამღამობით ფორმისტულ ნახატებს ხატავს, მაგრამ, ასეა თუ ისე, გაქანებულ მატარებელს კი ამოახატა, მე რომ გადავერჩინე, ესე იგი, მხოლოდ მე კი არა, ყველა ჩვენთაგანი. ასი კილომეტრი წუთში! არადა, სადგურში ყვავილებით მხვდებოდა! გესმით? მე კი პირველმა ავტეხე განგაში ჩვენს ვაგონში!

დმიდრიგერი. ჰო,მაგრამ  არც ერთ ჩვენგანს იარაღი არ აქვს! განა შესაძლებელი იყო ასეთი რამის წარმოდგენა? ასეთ სოლიდურ სარკინიგზო ხაზზე! სიკვდილი ყოველ წუთს გვიახლოვდება! აქაც სიკვდილი, იქაც სიკვდილი - ხომ შეიძლება, გაგიჟდე კაცი!
ლოკომოტივში ფორთხვით შემოდის მატარებლის უფროსი. ხელში ფარანი უჭირავს.

    

 მატარებლის უფროსი. ღმერთო ჩემო, პან დმიდრიგერ, რა ხდება ამ მატარებელში? ვერავინ ვერაფერი გაიგო. ადამიანებს ჰგონიათ, რომ რაკი რკინიგზის სადგური გაუჩერებლად გაიარეს, ესე იგი, ასე იყო საჭირო. უკანა ვაგონებში არავის ჰქონია ბილეთები დამბელ-ჯანქშენამდე. ესენი კი ორთავე გიჟები ყოფილან. რას უშვება ადამიანს სასმელი! მაგრამ, სამწუხაროდ, იარაღი არ მაქვს.
დმიდრიგერი. ღვთის გულისათვის, ბატონო უფროსო,  დროს კამათზე ნუ დავკარგავთ! ეს ხომ თეატრალური სპექტაკლი არ არის! რაღაცით ხომ უნდა დაგვეხმაროთ! მე თქვენ პირადად გიცნობთ.

მატარებლის უფროსი. მე საერთოდ არ ვიცი არაფერი. სად არის აქ მართვის ბერკეტი? მე მარტო ბილეთების დაჩვრეტა ვიცი - შემოწმება, კომპოსტირებულია  უკვე ბილეთი თუ არა. ვიწრო სპეციალიზაცია ჩვენი დროის ყველაზე დიდი უბედურებაა! ასე არ არის? 

მე-3  ბოროტმოქმედი ( ხელბორკილი ადევს). მეც პირადად გიცნობთ, თუმცა, უნდა გითხრათ,  ეს ძალიან განსაკუთრებული ნაცნობობაა.მე და თქვენ ერთმანეთვის არავის წარვუდგენივართ - ამას წინათ, ღამით, ქუჩაში თავს დაგესხით. მაპატიეთ, ჩემო ბატონო, და სიტყვა შემაწიეთ, რომ ხელები გამიხსნან. ოდესღაც მეც მემანქანე ვიყავი.

დმიდრიგერი ( ჟანდარმებს მიმართავს) მოხსენით ხელბორკილი.
მინა ( მე-3  ბოროტმოქმედს). გვიშველეთ, გადაგვარჩინეთ, და მე თქვენ ციხიდან გამოგიყვანთ! ბიძაჩემი სააპელაციო სასამართლოს პროკურორია. უკვე ორი წუთია, რაც ეს ცეცხლფარეში შემიყვარდა.  ჩემი გემოვნების მამაკაცია. როგორც იქნა, ვიპოვე.  ამ გოგონას უნდა ავართვა და მასთან ერთად ვიცხოვრო სიკვდილამდე - არაძალადობრივ სიკვდილამდე. უნდა ვიცოცხლო! გესმის? გესმით, ბატონო ცეცხლფარეშო?

სამი ბოროტმოქმედი გიჟივით იწყებს ხარხარს. ამასობაში ჟანდარმები მე-3  ბოროტმოქმედის ხელბორკილს ეჭიდებიან.

ტრავაიაკი. იცით, ამ ქალიშვილის გამოჩენით ძალიან გაგვიმართლა! მისი აქ ყოფნა სიტუაციას ამრავალფეროვნებს.
ტრეფალდი. შვიდი ბედი შეეჯახა ერთმანეთს ერთ წერტილში თითქმის მათეამტიკური სიზუსტით. ამ თემაზე საინტერესოს ვერაფერს იტყვი - მხოლოდ  გაცვეთილ სიტყვებს, რომლებითაც დრამის გაქნილი  ხელოსნები ავსებენ თავიანთი პიესების სიცარიელეს. ამიტომ დავიცადოთ. ჯერჯერობით კი მე ის მაინტერესებს, სადამდე ეყოფათ ამათ გამბედაობა. იულეჩკა, ხომ არ გვიღალატებ, შემთხვევით რომ გადავრჩეთ?
იულია. არასოდეს! მე ზექალი ვარ, არ ვარ ამ ქვეყნის. მხოლოდ ერთი რამე მაცოფებს: რომ ასეთი საოცარი თავგადასავალი ჩაგვაშხამეს!
მინა. საძაგელი ცრუპენტელა! ახლა კი ვიცი, რა სისულელეებით აბამდა  ამ ლამაზ ცეცხლფარეშს!

ტრავაიაკი. კარლ, ყოველი შემთხვევისთვის რეგულატორთან დადექი! გამოუვალ მდგომარეობაში არიან და, შეიძლება, რამე საშინელება ჩაიდინონ!

მატარებლის უფროსი ( ფარანს უშვერს) ..კარლ“? რაც მთელი ცხოვრება ზიგფრიდი ერქვა!

ტრეფალდი ( თან ქვაბისათვის გვერდის ავლით მანქანის მარჯვენა მხარისკენ  მიძვრება) მთელი არა, ჩემო ძვირფასო! თუ გადარჩი, კიდევ ბევრ რამეს გაიგებ საინტერესოს! იცი, ტრავაიაკ, შეიძლება, უკეთესიც იყოს, რომ ესენი აქ გვეახლნენ. ეს მაიძულებს, წინააღმდეგობა გავწიო. ეს რომ არა - ვაღიარებ - შესაძლოა, სიკვდილის მომენტში უკან დამეხია. კარგია, როდესაც სულ პატარა წვრილმანს მაინც ტოვებ საძულველი ბედის იმედად.
იულია. აღფრთოვანებული ვარ გმირობით, რომლითაც საკუთარ დანაშაულს აღიარებ, კარლ.

დმიდრიგერი. ეს მართლა საშინელებაა, ცივილიზაციის ამ ეტაპზე ჩვენი სიცოცხლე - ასეთი ადამიანების ხელშია!   დაჯერება მიჭირს, რომ ამ ლოკომოტივზე ვარ.

კაპუშჩინსკი გულწასული ეცემა ნახშირის გროვაზე. ყველა ძალიან აგზნებულია. ელოდებიან,  რით დასრულდება მესამე  ბოროტმოქმედის გათავისუფლება.

ტრავაიაკი  დმიდრიგერს. შენ  გეგონა, რომ ყველა ისეთი ნებაწართმეული მანეკენია, როგორიც შენ ხარ? ჩვენ ბოროტმოქმედები ვართ, განსაკუთრებით  - ზოგი ჩვენთაგანი, ვინც დანაშაულს თვით დანაშაულისათვის სჩადის, უანგაროდ და უმიზეზოდ, ჩვენ  ერთადერთნი ვართ, ვინც კიდევ რაღაცად ღირს ამ წაბილწულ სამყაროში!

იულია. დიახ, დამნაშავენი ხართ, და, შესაძლოა, კიდევ მხატვრებიც. არავინ არსებობს მათ გარდა! თუმცა, მხატვრებს მხოლოდ მათი ნამუშევრებით ვიცნობ. იქნებ, გიჟები ხართ? მაგრამ შეშლილებს მით უფრო არ ვიცნობ.

მესამე  ბოროტმოქმედი. ის,  რომელიც გაათავისუფლეს. არა, აქედან გავლა სჯობს!  გიჟები არიან,  აბა ვინ არიან? თქვენ თვითონ  გიჟი არ ბრძანდებით, ქალბატონო? რაო?

მინა. ეგ ტყუილია, საძაგელი ტყუილი!  აი, ეგაა თანამედროვე ხელოვნების გავლენა!
მესამე  ბოროტმოქმედი, გათავისუფლებული. 

 ახლა ესენი განზე გაათრიეთ, მე კი შევეცდები, მანქანა გავაჩერო. სწრაფად, წინიდან უკვე რაღაც სიგნალი ისმის!

დმიდრიგერი,  დანარჩენი ორი არამზადა და ორი ჟანდარმი  ერთმანეთს უბიძგებენ. გამბედაობა კი არც ერთს არ ჰყოფნის.

 მინა. ჰა! რაკი ვერც ერთ თგვენგანს ვერ გაუბედავს, მე უნდა გავბედო!  საცოდავო ლაჩრებო!

მესამე არამზადა, ხელები ჯიბეებში აქვს ჩაწყობილი.

მხოლოდ ყველაზე დიდ ლაჩრებს ეძლევათ ხოლმე შიშისგან გული, საშუალოებს ეგ არ გამოსდით. ( სანამ მესამე არამზადა ლაპარაკობს, მინა ნიჩაბს იგდებს ხელში და ტრეფალდის თავში უთავაზებს, ეს უკანასკნელი ბარიერზე ეცემა. დანარჩენებს მხნეობა ემატებათ, ტრავაიაკს  ძირს აგდებენ და ზედ გადაემხობიან. ტრავაიაკი ორჯერ ისვრის, მაგრამ ვერავის ახვედრებს. მას ხელებს უგრეხენ. მესამე არამზადა რეგულატორს კეტავს და ლოკომოტივის კულისას საპირისპირო მიმართულებით ატრიალებს; კიდევ ერთხელ ხსნის რეგულატორს იმისთვის, რომ ორთქლი გამოუშვას, თან ლაპარაკობს.)
ჰაიზინგერ ფონ ვალდეკის სისტემის კულისა. გადასარევი რამეა - ჩვენს დროს სად იყო ასეთები.
    მანქანის შიგნიდან ღრჭიალი მოისმის. იულია უწინდელივით საქვაბეს ეყრდნობა. თავზე ხელისგულები აქვს შემოჭერილი. დანარჩენებისაგან სიხარულის შეძახილები მოისმის.
 დმიდრიგერი.   მანქანის მარცხენა მხრიდან აქვს თავი გადაყოფილი, ისტერიულად ბღავის.
 გვიანაა! ორმოცდამეათე მთელი სისწრაფით მოქრის ჩვენკენ! გაჩერებას ვერ მოვასწრებთ! სიგნალი მიეცით, ბატონო  იმანო! სწრაფად!!!

მესამე არამზადა გამაყრუებელ სიგნალს გამოსცემს. ისმის სასოწარკვეთილი ბღავილი.   საშინელების განცდით აღვსილები, ყველანი ფანჯრებს აყწდებიან, ტრავაიაკს კი მარტო ტოვებენ.
ტრავაიაკი, ყვირილით.

იულია! ნუ გეშინია! მაინც ჩემი იქნები! შეფს ფაშვი აქვს გამოფატრული, მარილზე გავიდა! რა ტლანქი გამომეტყველება აქვს სიკვდილის შემდეგ.

მინა. არა, შენ ჩემთვის ხარ შექმნილი! ჩემთვის. ერთად დავიღუპებით! ჩვენგან მხოლოდ მარმელადი დარჩება!

ტრავაიაკს ჰკოცნის,  ეს უკანასკნელი გასხლტომას ლამობს. მირა, მისი კომპანიონი, ცდილობს, ტრავაიაკისთვის ხელი გააშვებინოს.  იმავ წუთს შემაძრწუნებელი ჯახუნი და ღრჭიალი გაისმის. ორთქლი ჰფარავს ყველაფერს. ჩანს, როგორ იფანტება ჰაერში მანქანის ნაწილები.
 ფარდა
მეორე მოქმედების დასასრული

ეპილოგი

უძრავი პეიზაჟი. ღამე, მთვარის  შუქი. ცაზე თეთრი ღრუბლები მიცურავენ. დამტვრეული ლოკომოტივისგან მხოლოდ  რკინის გროვაა დარჩენილი. უთვალავი მგზავრი. კვნესა და ყვირილი. გზების დამთვალიერებელი გენგონი, რომელსაც წითელი ფარანი უჭირავს, მატარებლის უფროსს ესაუბრება. მატარებლის ნამტვრევებიდან დაჭრილები და გვამები გამოჰყავთ.
გზების  დამთვალიერებელი. მაინც, რა მოხდა,  ბატონო უფროსო? რატომ იყო ამდენი სული ლოკომოტივზე? სროლა იყო? თავს დაგესხნენ?
მატარებლის უფროსი. თავი ხელებით უჭირავს,   კივერი დაუკარგავს, შინელი გახევია.
პე-პე-პე-პე-პე-პე-პე... აჰ, აჰ... ღმერთო, ღმერთო ...

გზების დამთვალიერებელი. ადამიანივით ილაპარაკეთ, თუ შეიძლება! როგორც კი შევნიშნე, რომ რაღაც ხდებოდა, მაშინვე შეჩერების სიგნალი მოგეცით - თქვენც და ორმოცდამეათესაც. თქვენ მაგ დროს, როგორც ჩანს, სადგური უკვე გამოვლილი გქონდათ, თუ ჩემი საათი არ მატყუებს.  ცოლი გამიგიჟდა - დღეს შეშლილობის შემოტევა ჰქონდა. თანაც ეს ოხერი ტელეფონი საღამოს ხუთი საათის მერე არ მუშაობს! სულ არ მინდა, პასუხისმგებლობა მე დამეკისროს.

მატარებლის უფროსი ხელებს შლის და რაღაც გაუგებარს ბუტბუტებს, მერე ლაპარაკს იწყებს.

მატარებლის უფროსი. უ-აუ-აუ-აუხსნელი რრრამ მოხდა! სასწაულია, რომ ცოცხალი გადავრჩი! ტვინის მაგიერ ფაფა მაქვს, თავში - ნახვრეტი. ახლა შეიძლება შიგნიდან ყველაფერი გადმომეღვაროს.

ნამტვრევებიდან იულია გამოჰყავთ, რომელიც  ყვირილით გამორბის ავანსცენაზე.

იულია ( შეშლილივით ყვირის).  ამ ცხოვრებაში ყველაფერი მშვენიერი განწირულია! ყველაფერი მაინც საღორედ იქცევა!. თუკი სადმე იყო სილამაზე, ერთხელ და სამუდამოდ დაესვა წერტილი! კმარა! მომკალით! აღარაფერი  მინდა - არც დანახვა რამის, არც გაგება! ისიც კი აღარ ვიცი, ნამდვილად მე ვარ ეს თუ არა. არ ვიცი, რა მოხდება მეორე წუთს. აზრგამოცლილი სიტყვები მივსებს გაშიშვლებულ ტვინს,  ყველაფერი უცხოა, ზიზღის ღირსი, ყველაფერი სხვა არის უკვე, ის აღარ არის, რაც იყო, სულ სხვაა. მეშინია! არ ვიცი, ცოცხლები არიან ეს ადამიანები სინამდვილეში თუ არა. ( ხელს გარშემომყოფებისკენ იშვერს.) ლორწოვანი, უსახური, შავი უფსკრული გაიხსნა ჩემ წინ! 

 ნამტვრევების გროვაზე ჯდება.
გზების დამთვალიერებელი. ნერვული შოკისგან შეიშალა. მთლად ჩემი ცოლივით არ ალაპარაკდა?

მატარებლის ნაწილებიდან ახლა ტრეფალდი  ამოჰყავთ, მასთან ერთად - სამი არამზადის და მეორე ჟანდარმის გვამები.

პირველი ჟანდარმი. მაშ, ეს სამი არამზადა და ჩემი კოლეგა ფარშად ქცეულან. ( ხელს ტრეფალდისკენ იშვერს.) აი, ეგ კი მთავარი დამნაშავეა. სტაცეთ ხელი, არ გაუშვათ! 

ტრეფალდი. აბა, რას ამბობ, ადამიანო, ვერ ხედავ, რომ ყველა ნაწლავი გარეთ მაქვს გამოყრილი? ვკვდები, მართლა და მართლა. შიგ ფაშვში შემერჭო რეგულატორი, სულ ცოტა, ოცდაათ სანტიმეტრზე მაინც. (რკინის ნამტვრევებიდან საღ-სალამათი ტრავაიაკი და მინა გამოჰყავთ  ) გარდა ამისა, ნერვული შოკი მაქვს, ამ ქალბატონმა ნიჩაბი მდრუზა. ( ხელს მინასკენ იშვერს ). 

მინა. ცოცხლები ვართ.  წამო, ვოიტაშეკ, და დაივიწყე ის ქალი, ვინც ამ საშინელ საქმეებამდე მიგიყვანა. ჩემთან სრულად  დამშვიდდები. 

ტრავაიაკი. დიახ, რასაკვირველია, მაგრამ პასუხისმგებლობა?  მოწმეები ხომ არსებობენ. ყველაფერი სულ სხვაგვარად მოხდა, ვიდრე უნდა მომხდარიყო. ამ ყველაფრის შემდეგ, სიმართლე გითხრათ, მხოლოდ სიმშვიდე მწყურია. 

მინა. ეგ სულ წვრილმანებია. ექვს თვეს გიჟების საავადმყოფოში გაატარებ, გონს მოხვალ. მერე მე გავათავისუფლებინებ შენ თავს. ბიძაჩემი სააპელაციო სასამართლოს პროკურორია. შენ უნდა იცოცხლო და თავისუფალი უნდა იყო. ჩემი გემოვნების მამაკაცი ხარ. შენნაირს სხვას ვერ ვიპოვი, თუმც კი გრაფის ქალიშვილი ვარ. ( ჟანდარმს.) ბატონი ცეცხლფარეში მიმყავს, მასზე პასუხს მე ვაგებ.
ჟანდარმი სამხედრო სალმით პასუხობს.

ტრავაიაკი. რაკი ასეა,  რა გაეწყობა. ნახვამდის, შეფ. სამწუხაროდ, ჩემთვის ყველაფერი თავიდან იწყება.იულიას მადლობელი ვარ - ყველა მშვენიერი წუთისთვის, რაც კი ერთად განგვიცდია. მეყო ცხოვრებაში ისტერიული ქალები, ყელში მაქვს ამოსული. ( მინასთან ერთად მარცხნიდან გადის.)
დმიდრიგერი.  მატარებლის ნამტვრევებიდან ძვრება. და-ძმა კაპუშჩინსკები მარმელადივით არიან აზელილები, დაჭრილი კომბოსტოსავით*, ნაჭერ-ნაჭერ  ყრიან.  მადმუაზელ მირას შიგანი სულ შხეფად მაზის ტანისამოსზე. ისეთი განცდა მაქვს, თითქოს მესიზმრა ეს ყველაფერი.
შემოდის იანინა გენგონი. თმა გასწეწვია, თეთრი ტანსამოსი აცვია, ყვავილებით მოუართავს თავი, როგორც ოფელიას. მშვიდად ადევნებს თვალს მომხდარს.

მატარებლის უფროსი. წამოდით, ლუდი დავლიოთ, ბატონო გზების დამთვალიერებელო, პან გენგონ. ახალი კასრი გავახსნევინოთ, სანამ აქ ყველაფერს ნათელი მოეფინება. დანარჩენს მაშველების მატარებელი მოუვლის. ნეტავი ახლა მთელი მსოფლიოს მემანქანეებს სენად არ მოედოთ ამნაირი ქცევა! 
იანინა გენგონი.  იულიას უახლოვდება და გულში იხუტებს. მეც, ამასავით, ყველაფერი ვიცი. მარტო მე და ამან ვიცით ყველაფერი, დანარჩენები შტერები არიან. მე ეგ ყოველთვის ვიცოდი. ამას  ველოდი ყოველ ჯერზე, როცა   ახალი მატარებელი ჩაგვიქროლებდა ხოლმე. არავინ იცის, რა წამებაა, როცა ელოდები  და თვალს ადევნებ მატარებლებს, რომლებიც სადღაც მირბიან და  ადამიანები გადაჰყავთ, ამდენი ადამიანი. აჰა, მოსახდენი მოხდა - ტყუილად არ ველოდებოდი. დღეს, ხუთ საათზე, სატელეფონო ხაზი გადავჭერი. აჩრდილმა მითხრა ღამით, რომ ასეა საჭირო. მუქი წვერი ჰქონდა, თვალები კატასავით უელავდა. სწორედ მაგასთან ვუღალატე ქმარს ძილში. ჰა, ჰა, ჰა!!!
გზების დამთვალიერებელი. იანინა, დაწყნარდი და შინ დაბრუნდი. შენი მოსმენაც უხერხულია, ისეთ რამეებს აყრანტალებ. 

ტრეფალდი. თავს წამოსწევს. იანინა! უფრო ადრე რატომ არ გაგიცანი? აუცილებლად შეგაცდენდი!
იანინა. ეს არის! წუხელ ეს დამესიზმრა!

გადარეული ბღავილით ემხობა მიწაზე. იულია კოცნის. მარცხნიდან ექიმი მარცელი ვაშნიცკი და ორი ჟანდარმი  შემორბიან.

ექიმი ვაშნიცკი.  ( ტრეფალდიზე ანიშნებს) უპირველეს ყოვლისა, აი, ეგ არის გადასარჩენი! ეგაა მსოფლიოში ყველაზე დიდი ბოროტმოქმედი, სახელგანთქმული თავადი ტრეფალდი, მკვლელების მეფე.  ისე მაინც ვქნათ, რომ ამათგან ეს  ერთი გადარჩეს ცოცხალი, ამ ბოროტებისთვის სამაგალითოდ რომ ზღოს საზღაური. ( ტრეფალდის საიხლოვეს ჩაიმუხლებს.)  პოლიციამ დეპეშა მიიღო. დამბელ-ჯანქშენიდან დრეზინით  წამოვედით. სწორედ იქ უნდა დაგვეპატიმრებინა. საზოგადოებისათვის არაფერი გვიმცნობია. ( ტრეფალდის ათვალიერებს) დალახვროს ეშმაკმა, რა გაწყობა, ნაწლავებგადმოყრილი კი გდია.
ტრეფალდი. გვიანაა, ექიმო. აღსასრულის საათს მოსამართლეების საამებლადაც კი ვერ გადავავადებ. სიკვდილის წინათაგრძნობა კი მქონდა, მაგრამ ვფიცავ: არაფერი ვიცოდი.  ვკვდები, მაგრამ არაფერს ვნანობ, შეგიძლიათ, თქვენი ჭია გაახაროთ. ნახვამდის.
კვდება. ყველანი თავებს იშიშვლებენ.

გზების დამთვალიერებელი. ბატონო ექიმო, გთხოვთ, მკვლელებს შეეშვათ, ეს ქალები არიან მისახედები! ( თავისი ცოლისა და იულიასკენ იშვერს ხელს) სულ გაგიჟდა ორივე!
ექიმი ვასნიცკი. ახლავე, ახლავე, გეთაყვა, - ჯერ სამართალია მისახედი,  შემდეგ - დაჭრილები.  ფსიქიკურად დაავადებულები სულ ბოლოს  - იმათ უკვე მაინც  ვეღარაფრით დავეხმარებით..

ფარდა
ეპილოგის და პიესის დასასრული 
    1923
�  ფორმისტებად  ,,წმინდა ფორმის მაძიებელი“ პოლონელი მხატვრების ის დაჯგუფება იწოდებოდა, რომელთაც ზაკოპანეში ვიტკევიჩი შეუერთდა და ძალიან მალე დაწერა ,,ახალი ფორმები მხატვრობაში და მათგან წარმომდგარი გაუგებრობები“. დაახ. იგივე, რაც ფორმალისტი. მაინც ვიტკევიჩია, სამართლიანი იქნება, ფორმასთან დაკავშირებით ეს ტერმინი დავტოვოთ.





